
TIJORAT BANKLARINING INVESTITSION 
FAOLLIGINI OSHIRISHNING HOZIRGI HOLATI 
TAHLILI
Dagarov Bekzod Muzaffar o‘g‘li
Toshkent davlat iqtisodiyot universiteti
Mustaqil izlanuvchisi, PhD

Annotatsiya: Maqolada tijorat banklarining investitsion faolligini oshirishning hozirgi holatini tahlil qilishga bag‘ishlangan. 
Unda bank tizimida investitsion faoliyatning rivojlanish darajasi, mavjud muammolar hamda ularning samaradorligiga 
ta’sir etuvchi asosiy omillar o‘rganilgan. Xususan, tijorat banklarining investitsion portfeli tarkibi, qimmatli qog‘ozlar bozo-
ridagi ishtiroki, kreditlash siyosati va moliyaviy resurslardan foydalanish darajasi tahlil qilingan. Shuningdek, banklarning 
real sektorni moliyalashtirishdagi roli hamda investitsion faoliyatni kengaytirishga xizmat qiluvchi zamonaviy mexanizmlar 
ko‘rib chiqilgan. Tadqiqot natijalariga ko‘ra, investitsion faollikni oshirishda kapital yetarliligi, risklarni boshqarish tizimi va 
raqamli texnologiyalarni joriy etish muhim o‘rin tutadi. Shuningdek, davlat tomonidan yaratilayotgan investitsion muhit va 
iqtisodiy islohotlar banklarning investitsion faolligini rivojlantirishga ijobiy ta’sir ko‘rsatmoqda.

Kalit so‘zlar: tijorat banklari, investitsiya, investitsion faoliyat, investitsion faollik, bank tizimi, iqtisodiy o‘sish, investitsion 
portfel, qimmatli qog‘ozlar, kreditlash, moliyaviy resurslar.

Аннотация: Данное исследование посвящено анализу текущего состояния наращивания инвестиционной 
активности коммерческих банков. В нем изучается уровень развития инвестиционной активности в банковской 
системе, существующие проблемы и основные факторы, влияющие на ее эффективность. В частности, 
анализируется состав инвестиционного портфеля коммерческих банков, их участие на рынке ценных бумаг, 
кредитная политика и уровень использования финансовых ресурсов. Также рассматривается роль банков в 
финансировании реального сектора и современные механизмы, способствующие расширению инвестиционной 
активности. По результатам исследования, важную роль в наращивании инвестиционной активности играют 
достаточность капитала, система управления рисками и внедрение цифровых технологий. Также положительное 
влияние на развитие инвестиционной активности банков оказывают инвестиционная среда и проводимые 
государством экономические реформы.

Ключевые слова: коммерческие банки, инвестиции, инвестиционная активность, банковская система, 
экономический рост, инвестиционный портфель, ценные бумаги, кредитование, финансовые ресурсы.

Abstract: This study is devoted to the analysis of the current state of increasing the investment activity of commercial 
banks. It studies the level of development of investment activity in the banking system, existing problems and the main 
factors affecting their effectiveness. In particular, the composition of the investment portfolio of commercial banks, their 
participation in the securities market, lending policy and the level of use of financial resources are analyzed. The role of 
banks in financing the real sector and modern mechanisms serving to expand investment activity are also considered. 
According to the results of the study, capital adequacy, risk management system and the introduction of digital technol-
ogies play an important role in increasing investment activity. Also, the investment environment and economic reforms 
created by the state have a positive impact on the development of investment activity of banks.

Keywords: commercial banks, investment, investment activity, investment activity, banking system, economic growth, 
investment portfolio, securities, lending, financial resources.

K I R I S H
Hozirgi kunda iqtisodiyotning barqaror o‘sishini ta’minlashda tijorat banklarining investitsion faolligini 

oshirish muhim omillardan biri hisoblanadi. Banklar moliya tizimining asosiy bo‘g‘ini sifatida investitsion 
jarayonlarda faol ishtirok etib, real sektorni moliyaviy resurslar bilan ta’minlash orqali iqtisodiy rivojlanishga 
bevosita ta’sir ko‘rsatadi. Shu bois, tijorat banklarining investitsion faoliyatini kengaytirish va samaradorligini 
oshirish masalasi dolzarb ilmiy-amaliy ahamiyat kasb etadi.

O‘zbekiston Respublikasida so‘nggi yillarda bank tizimini isloh qilish, ularning kapital bazasini 
mustahkamlash va investitsion imkoniyatlarini kengaytirish bo‘yicha qator chora-tadbirlar amalga oshirilmoqda. 
Xususan, banklarning real sektor bilan aloqalarini kuchaytirish, uzoq muddatli kreditlashni rivojlantirish hamda 
investitsion loyihalarni moliyalashtirish mexanizmlarini takomillashtirishga alohida e’tibor qaratilmoqda. Tijorat 
banklarining investitsion faolligini oshirish iqtisodiy o‘sishni ta’minlashda muhim ahamiyatga ega. Banklar real 

sektorni moliyalashtirish orqali investitsion jarayonlarning asosiy ishtirokchisi hisoblanadi. Shu bois, ularning 
investitsion faoliyatini kengaytirish va samaradorligini oshirish dolzarb vazifalardan biridir.

M A V Z U G A  O I D  A D A B I Y O T L A R  S H A R H I
Tijorat banklarining investitsion faolligini oshirishning hozirgi holatini oʻrganish boʻyicha mahalliy olimlar 

tomonidan olib borilgan ilmiy tadqiqotlar ushbu jarayonning institutsional, moliyaviy va boshqaruv omillari 
bilan chambarchas bogʻliqligini koʻrsatadi. Jumaev N.X. va Karimov N.Gʻ. 2011-yilda investitsion faoliyatni 
moliyalashtirishda tijorat banklarining ishtirokini kuchaytirish masalalarini tahlil qilib, bank resurs bazasini 
kengaytirish, uzoq muddatli moliyalashtirish manbalarini jalb etish hamda investitsion loyihalarni kreditlash 
mexanizmlarini takomillashtirish zarurligini asoslab bergan. Ularning yondashuvi banklarning investitsion faolligi 
moliyaviy resurslarning barqarorligi va ularni samarali taqsimlash bilan bevosita bogʻliq ekanligini koʻrsatadi.

Joʻraev I. 2017-yilda tijorat banklarining qimmatli qogʻozlar bilan investitsion operatsiyalarini oʻrganib, 
banklarning fond bozoridagi ishtirokini kengaytirish investitsion daromadlilikni oshirish va risklarni diversifikatsiya 
qilishda muhim omil ekanligini taʻkidlaydi. Muallif qimmatli qogʻozlar bozorining rivojlanishi banklar uchun 
yangi investitsiya imkoniyatlarini yaratishini qayd etadi, bu esa investitsion faollikning zamonaviy shakllarini 
rivojlantirish zarurligini koʻrsatadi.

Kamilova I.X. 2019-yilda tijorat banklarining investitsion kreditlash amaliyotini tahlil qilib, investitsiya 
loyihalarini baholash tizimini takomillashtirish, kredit risklarini kamaytirish va monitoring mexanizmlarini 
kuchaytirish zarurligini asoslaydi. U investitsion kreditlashni rivojlantirish banklarning real sektorni 
moliyalashtirishdagi rolini oshirishga xizmat qilishini koʻrsatadi.

Omonov A.A. 2008-yilda tijorat banklarining resurslarini samarali boshqarish masalalarini oʻrganib, bank 
aktivlari va passivlarini muvozanatli boshqarish investitsion faoliyatni kengaytirishda muhim omil ekanligini 
taʻkidlaydi. Uning tadqiqotida resurslardan oqilona foydalanish banklarning investitsion salohiyatini oshirishga 
xizmat qilishi ilmiy jihatdan asoslab berilgan.

Sattarov O.B. 2018-yilda bank tizimi barqarorligini taʻminlash metodologiyasini takomillashtirish masalalarini 
koʻrib chiqib, moliyaviy barqarorlik investitsion faollikni rivojlantirishning asosiy sharti ekanligini qayd etadi. 
Muallif bank tizimidagi barqarorlik darajasi investitsiya operatsiyalarining hajmi va sifati bilan bevosita bogʻliq 
ekanligini taʻkidlaydi.

Rabimqulov Sh.M. 2024-yilda tijorat banklari investitsiya faoliyatining samaradorligini oshirish masalalarini 
zamonaviy yondashuvlar asosida tahlil qilib, banklarning investitsion strategiyasini takomillashtirish, risklarni 
boshqarish tizimini kuchaytirish va innovatsion moliyaviy instrumentlardan foydalanish zarurligini asoslaydi. 
Muallif investitsion faoliyat samaradorligini oshirish uchun kompleks yondashuv zarurligini alohida taʻkidlaydi.

Umuman olganda, tahlil qilingan adabiyotlar tijorat banklarining investitsion faolligi hozirgi sharoitda 
moliyaviy resurslar bazasi, fond bozori rivojlanishi, investitsion kreditlash amaliyoti, bank tizimi barqarorligi 
hamda resurslarni samarali boshqarish darajasi bilan belgilanayotganini koʻrsatadi. Shu sababli investitsion 
faollikni oshirish boʻyicha zamonaviy yondashuvlar ushbu omillarni kompleks ravishda hisobga olishni talab 
etadi.

T A D Q I Q O T  M E T O D O L O G I YA S I
Tadqiqotda tijorat banklarining moliyaviy hisobotlari, Markaziy bank statistik ma’lumotlari hamda ochiq 

axborot manbalaridan olingan ko‘rsatkichlar asosida ma’lumotlar bazasi shakllantirildi. Ushbu ma’lumotlar 
vaqt qatorlari va panel ko‘rinishida tahlil qilinib, trend, korrelyatsion va regressiya usullari orqali investitsion 
faollikning hozirgi holati hamda unga ta’sir etuvchi omillar baholandi.

Tahlil va natijalar
Respublikamiz tijorat banklari resurslari tarkibi tahlili 2018–2025-yillar davomida bank passivlarida 

majburiyatlar asosiy ulushni egallab kelayotganini ko‘rsatadi. Bank majburiyatlarining ulushi 2018–2019-yillarda 
87,6 foizni tashkil etgan bo‘lsa, 2020-yilda 81,3 foizgacha kamaygan. Bu davrda bank kapitalining ulushi 18,7 
foizgacha oshgan bo‘lib, banklar moliyaviy barqarorlikni mustahkamlash va risklarni kamaytirish maqsadida 
kapital bazasini kengaytirganini bildiradi. Keyingi yillarda majburiyatlar ulushi yana o‘sib, 2023–2025-yillarda 
85 foizdan yuqori darajada shakllangan (1-jadval).

1-jadval
Respublikamiz tijorat banklari resurslari tarkibi, foiz hisobida1

№ Ko‘rsatkichlar
Yillar (01.01. holatiga)

2018 2019 2020 2021 2022 2023 2024 2025

1. Bank majburiyatlarning ulushi 
(majburiyatlar/passiv) 87,6 87,6 81,3 84,1 84,1 85,7 85,1 85,1

2. Bank kapitalning ulushi (kapital/
passiv) 12,4 12,4 18,7 15,9 15,9 14,3 14,9 14,9

3. Qoplash koeffitsiyenti (kapital/
majburiyatlar) 14 14 23 19,0 19,0 16,7 17,5 17,5

Bank kapitali ulushi esa 2020-yildagi yuqori ko‘rsatkichdan so‘ng bosqichma-bosqich pasayib, 2025-yilga 
kelib 14,9 foizni tashkil etgan. Bu holat banklarning faoliyatida jalb qilingan mablag‘lar ulushi ortib borayotganini 
anglatadi. Qoplash koeffitsiyenti ham 2020-yilda 23 foizgacha oshgan bo‘lsa, keyingi yillarda 17–19 foiz 
oralig‘ida barqarorlashgan. Umuman olganda, mazkur ko‘rsatkichlar bank tizimida kapital yetarliligi saqlanib 
qolayotganini, biroq majburiyatlarga tayanish darajasi yuqoriligicha qolayotganini ko‘rsatadi.

Tijorat banklari kredit qo‘yilmalari iqtisodiyot tarmoqlarining rivojlanishida muhim moliyaviy manba 
hisoblanadi. Kredit resurslarining tarmoqlar bo‘yicha taqsimlanishi mamlakat iqtisodiy siyosati ustuvor 
yo‘nalishlarini aks ettiradi. So‘nggi yillarda O‘zbekistonda bank kreditlarining hajmi sezilarli darajada oshib, 
ularning iqtisodiyot tarmoqlari kesimidagi ulushi o‘zgarib bormoqda. Ayniqsa, real sektorni qo‘llab-quvvatlash, 
aholi farovonligini oshirish va xizmatlar sohasini rivojlantirishda kreditlarning roli ortib bormoqda. Shu bois, 
kredit qo‘yilmalari tarkibini tahlil qilish ularning samaradorligini baholashda muhim ahamiyat kasb etadi.

Tahlil natijalariga ko‘ra, 2021–2025-yillar davomida tijorat banklari kredit qo‘yilmalari umumiy hajmi 326,4 
trln so‘mdan 604,0 trln so‘mga yetib, 1,85 baravarga oshgan. Eng katta ulush sanoat sohasiga to‘g‘ri kelib, 
2021-yildagi 36,9 foizdan 2025-yilda 28,8 foizgacha kamaygan bo‘lsa-da, hajm jihatidan 117,6 trln so‘mdan 
142,7 trln so‘mga oshgan. Bu esa sanoatning ustuvor tarmoq sifatida saqlanib qolayotganini ko‘rsatadi.

Jismoniy shaxslarga ajratilgan kreditlar keskin oshib, 69,5 trln so‘mdan 220,3 trln so‘mga yetgan va ulushi 
19,8 foizdan 33,3 foizgacha ko‘tarilgan. Bu aholi iste’mol kreditlari va ipoteka kreditlarining kengayganidan 
dalolat beradi. Qishloq xo‘jaligi va qurilish sohalarida ham o‘sish kuzatilgan bo‘lib, mos ravishda 174,3 foiz 
va 203,5 foizga oshgan. Transport va kommunikatsiya hamda moddiy-texnik ta’minot sohalarida ulushning 
pasayishi kuzatilgan. Uy-joy kommunal xizmatlari esa hajm jihatidan kamaygan yagona tarmoq hisoblanadi. 
Shu bilan birga, “boshqa sohalar” bo‘yicha kreditlar hajmi 2,3 baravarga oshgan (2-jadval).

2-jadval
Tijorat banklari kredit qo‘yilmalarining tarmoqlar bo‘yicha ulushi2

Ko‘rsatkichlar nomi
2021-y. 2022-y. 2023-y. 2024-y. 2025-y.

2025-yilda 
2021-yilga 
nisbatan 
o‘zgarishi

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m  da

Sanoat 117,6 36,9 126,6 36,0 140,2 32,5 153,4 29,7 142,7 28,8 25,1 121,3

Qishloq xo‘jaligi 35,0 10,1 42,1 10,7 47,3 10,8 50,3 10,0 61,1 9,4 26,0 174,3

Qurilish sohasi 9,3 2,7 10,4 2,8 12,3 2,7 13,0 2,6 18,9 2,4 9,6 203,5

Savdo va umumiy 
xizmat

27,4 7,2 28,9 8,4 32,5 7,4 38,1 6,9 43,5 7,2 16,1 158,9

Transport va 
kommunikatsiya

28,7 9,6 29,7 8,8 34,3 7,6 32,8 7,3 33,7 6,2 5,0 117,5

Moddiy va 
texnik ta’minotni 

rivojlantirish

3,8 1,4 3,9 1,2 4,1 1,0 4,2 0,9 4,7 0,8 0,9 124,5

Uy-joy kommunal 
xizmati 

2,3 1,4 1,9 0,7 2,3 0,5 2,3 0,5 1,9 0,4 -0,4 81,9

Jismoniy shaxslar 69,5 19,8 100,9 21,3 148,6 25,9 177,5 31,5 220,3 33,3 150,8 317,0

1	  O‘zbekiston Respublikasi Markaziy bankining statistik byulleteni maʼlumotlari asosida muallif tomonidan tayyorlangan.
2	  O‘zbekiston Respublikasi Markaziy bankining statistik ma’lumotlari asosida muallif tomonidan tuzildi

Boshqa sohalar 32,7 10,9 45,6 10,0 49,8 11,7 61,5 10,6 77,2 11,5 44,4 235,7

Jami 326,4 100,0 390,0 100,0 471,4 100,0 533,1 100,0 604,0 100,0 277,6 185,1
Tahlil shuni ko‘rsatadiki, tijorat banklari kreditlari hajmi sezilarli oshgan bo‘lib, ularning tarkibida jismoniy 

shaxslar ulushi keskin ortgan. Shu bilan birga, sanoat yetakchi o‘rinni saqlab qolmoqda. Kelgusida kredit 
resurslarini ishlab chiqarish tarmoqlariga yo‘naltirish va ularning samaradorligini oshirish muhim ahamiyat kasb 
etadi.

Tijorat banklari tomonidan ajratiladigan chakana kreditlar aholining iste’mol ehtiyojlarini qondirish hamda 
ijtimoiy-iqtisodiy faollikni oshirishda muhim moliyaviy instrument hisoblanadi. So‘nggi yillarda O‘zbekistonda 
chakana kreditlash hajmi sezilarli darajada kengayib, uning tarkibida ipoteka, iste’mol, mikroqarz va 
mikrokreditlar ulushi o‘zgarib bormoqda. Ushbu jarayonlar aholi daromadlari, moliyaviy savodxonligi hamda 
bank tizimining rivojlanish darajasi bilan bevosita bog‘liqdir. Shu bois, chakana kreditlar tarkibini tahlil qilish 
ularning iqtisodiy samaradorligini baholashda muhim ilmiy-amaliy ahamiyatga ega (3-jadval).

3-jadval
Tijorat banklari tomonidan ajratilgan chakana kreditlar tarkibi3

Ko‘rsatkichlar
2021 y. 2022 y. 2023 y. 2024 y. 2025 y.

2025 yilda 2021 
yilga nisbatan 

o‘zgarishi

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m

ulushi, 
% da

trln. 
so‘m % da

Ipoteka krediti 9,8 24,2 14,4 22,0 16,9 16,8 17,1 16,3 19,0 13,2 9,2 93,6

Iste’mol krediti 9,7 23,9 21,6 33,0 40,1 40,1 18,5 17,7 20,8 14,4 11,1 115,0

shu jumladan: 
   Avtokredit

8,5 21,0 19,6 30,0 36,6 36,5 17,1 16,3 19,3 13,4 10,8 127,3

   Ta’lim krediti 0,3 0,7 1,8 2,7 2,8 2,8 1,3 1,2 1,2 0,9 1,0 362,8

Mikroqarz 10,0 24,6 16,7 25,6 28,7 28,7 45,8 43,8 67,6 47,0 57,7 579,6

Mikrokredit 6,9 16,9 9,2 14,0 11,4 11,4 17,4 16,6 25,8 17,9 18,9 275,9

Overdraft 2,6 6,4 1,8 2,8 0,7 0,7 1,2 1,1 0,8 0,6 -1,8 -68,8

Boshqa 1,7 4,1 1,6 2,5 2,4 2,4 4,6 4,4 9,9 6,9 8,3 495,6

Jami 40,5 100,0 65,3 100,0 100,2 100,0 104,7 100,0 143,9 100,0 103,4 255,2

Tahlil natijalariga ko‘ra, 2021–2025-yillar davomida chakana kreditlar hajmi 40,5 trln so‘mdan 143,9 
trln so‘mga yetib, 3,5 baravardan ortiq o‘sgan. Bu banklarning aholi bilan ishlash faolligi keskin oshganini 
ko‘rsatadi. Mikroqarzlar eng yuqori o‘sish sur’atini namoyon etib, 10,0 trln so‘mdan 67,6 trln so‘mga yetgan 
va 579,6 foizga oshgan. Bu kichik biznes va kundalik ehtiyojlar uchun qisqa muddatli moliyalashtirishning 
kengayganini bildiradi. Iste’mol kreditlari ham sezilarli o‘sib, 9,7 trln so‘mdan 20,8 trln so‘mga yetgan bo‘lsa-da, 
ulushi 14,4 foizgacha kamaygan.

Avtokreditlar 127,3 foizga oshib, iste’mol kreditlarining asosiy qismini tashkil etishda davom etmoqda. 
Ta’lim kreditlari eng yuqori o‘sish sur’atini ko‘rsatib, 362,8 foizga oshgan bo‘lsa-da, umumiy tarkibdagi ulushi 
hali ham kichik.

Ipoteka kreditlari hajm jihatidan oshgan bo‘lsa-da, ulushi 24,2 foizdan 13,2 foizgacha kamaygan. 
Mikrokreditlar ham barqaror o‘sib, 275,9 foizga oshgan. Overdraft kreditlari esa sezilarli darajada kamayib, -68,8 
foizni tashkil etgan. “Boshqa” kredit turlari esa keskin o‘sish (495,6 foiz) ko‘rsatgan. Tahlil shuni ko‘rsatadiki, 
chakana kreditlar hajmi keskin oshgan va eng yuqori o‘sish mikroqarz hamda ta’lim kreditlarida kuzatilgan. 
Ipoteka va overdraft kreditlarining ulushi kamaygan. Umuman olganda, banklarning aholi bilan ishlash faolligi 
kuchayib, chakana kreditlash tarkibi diversifikatsiyalashgan. Kelgusida uzoq muddatli kreditlar ulushini oshirish 
maqsadga muvofiq.

Tijorat banklarining investitsion faolligini oshirish zamonaviy iqtisodiyotning eng muhim masalalaridan biri 
bo‘lib, u iqtisodiy o‘sish, ishlab chiqarish hajmining kengayishi hamda real sektorning rivojlanishida asosiy rol 
o‘ynaydi. Bank tizimi orqali investitsion resurslarning iqtisodiyot tarmoqlariga yo‘naltirilishi kapitalning samarali 
taqsimlanishini ta’minlab, milliy iqtisodiyotning barqarorligini mustahkamlashga xizmat qiladi. Shu nuqtayi 
nazardan, tijorat banklarining investitsion faoliyati nafaqat kreditlash jarayonini, balki uzoq muddatli investitsiya 
loyihalarini moliyalashtirish, kapital bozorini rivojlantirish hamda iqtisodiyotning innovatsion rivojlanishiga 
ko‘maklashishni ham o‘z ichiga oladi.

3	  O‘zbekiston Respublikasi Markaziy bankining statistik ma’lumotlari asosida muallif tomonidan tuzildi

O‘zbekiston Respublikasida so‘nggi yillarda bank tizimini modernizatsiya qilish, moliyaviy resurslarni real 
sektorga yo‘naltirish va investitsiya muhitini yaxshilash borasida keng ko‘lamli islohotlar amalga oshirilmoqda. 
Xususan, davlat banklarining transformatsiyasi, xususiy banklar ulushining oshishi, raqamli bank xizmatlarining 
joriy etilishi hamda kreditlash jarayonlarining soddalashtirilishi banklarning investitsion imkoniyatlarini 
kengaytirishga xizmat qilmoqda. Shu bilan birga, Markaziy bank tomonidan pul-kredit siyosatini liberallashtirish, 
foiz stavkalarini bozor tamoyillariga moslashtirish ham investitsion jarayonlarni faollashtirishda muhim omil 
bo‘lib xizmat qilmoqda.

Shunga qaramasdan, mavjud bank tizimida investitsion faollikni yanada oshirishga xizmat qiluvchi ayrim 
rivojlanish imkoniyatlari ham saqlanib qolmoqda. Jumladan, uzoq muddatli resurslar bazasini kengaytirish 
zarurati, kredit portfelida qisqa muddatli iste’mol kreditlarining ustunligi fonida investitsion yo‘nalishlarni 
kuchaytirish imkoniyati, investitsion risklarni samarali boshqarish zarurati hamda banklarning investitsion 
loyihalarni chuqur tahlil qilish bo‘yicha institutsional salohiyatini yanada rivojlantirish istiqbollari shular 
jumlasidandir. Bundan tashqari, kapital bozorini yanada rivojlantirish banklarning investitsion instrumentlarini 
diversifikatsiya qilish imkoniyatlarini kengaytirishga xizmat qiladi.

Tijorat banklarining investitsion faolligi iqtisodiyotning tarmoqlar kesimidagi rivojlanishiga bevosita 
ta’sir ko‘rsatadi. Sanoat, qishloq xo‘jaligi, qurilish, transport va xizmat ko‘rsatish sohalariga yo‘naltirilgan 
kreditlar iqtisodiy o‘sishning asosiy drayveri hisoblanadi. Shu bilan birga, so‘nggi yillarda chakana kreditlash, 
ipoteka va mikroqarz segmentlarining tez sur’atlarda o‘sishi banklarning iste’mol bozoriga yo‘naltirilganligini 
kuchaytirmoqda. Bu esa investitsion kreditlar ulushining nisbatan kamayishiga olib kelmoqda.

Shu sababli, tijorat banklarining investitsion faolligini oshirish muammosi kompleks yondashuvni talab 
etadi. Bunda banklarning resurs bazasini kengaytirish, uzoq muddatli depozitlarni jalb qilish, davlat-xususiy 
sheriklik mexanizmlarini rivojlantirish hamda investitsion risklarni kamaytirish bo‘yicha samarali instrumentlarni 
joriy etish muhim ahamiyat kasb etadi.

O‘zbekiston tijorat banklarining so‘nggi yillardagi faoliyati tahlili shuni ko‘rsatadiki, bank tizimining umumiy 
kredit portfeli barqaror o‘sish tendensiyasiga ega. Markaziy bank ma’lumotlariga ko‘ra, 2025-yil holatiga kelib 
bank tizimining kredit portfeli 580 trln so‘mdan ortiqni tashkil etib, iqtisodiyotga yo‘naltirilgan moliyaviy resurslar 
hajmi sezilarli darajada kengaygan.

Biroq kredit portfelining tarkibiy tuzilmasi tahlil qilinganda, investitsion kreditlar ulushi iste’mol kreditlariga 
nisbatan pastroq ekanligi kuzatiladi. Xususan, chakana kreditlar segmentida mikroqarzlar va iste’mol kreditlari 
tez sur’atlarda o‘sib borayotgan bo‘lsa, ishlab chiqarish va investitsion loyihalarga yo‘naltirilgan kreditlar ulushi 
nisbatan sekin o‘smoqda.

So‘nggi yillarda jismoniy shaxslarga berilayotgan kreditlar hajmi keskin oshgan bo‘lib, bu banklarning 
iste’mol bozori segmentiga yo‘naltirilgan strategiyasini kuchaytirganini ko‘rsatadi. Biroq bu holat real 
sektorni moliyalashtirishdagi investitsion faollikni nisbatan cheklab qo‘ymoqda. Masalan, ipoteka va iste’mol 
kreditlarining o‘sishi iqtisodiy faollikni oshirsa-da, ular to‘g‘ridan-to‘g‘ri ishlab chiqarish salohiyatini kengaytiruvchi 
investitsiyalar emas.

Sanoat va qishloq xo‘jaligi sohalariga yo‘naltirilgan kreditlar barqaror o‘sish tendensiyasiga ega bo‘lsa-da, 
ularning ulushi umumiy kredit portfelida kamayish tendensiyasini ko‘rsatmoqda. Bu esa banklarning investitsion 
strategiyasida iste’mol kreditlariga og‘ish mavjudligini anglatadi.

Banklarning investitsion faoliyatiga ta’sir qiluvchi yana bir muhim omil bu resurs bazasining tarkibidir. Uzoq 
muddatli depozitlar ulushi pastligi sababli banklar ko‘proq qisqa muddatli kreditlar berishga majbur bo‘lmoqda. 
Bu esa investitsion loyihalarni moliyalashtirish imkoniyatlarini cheklaydi.

Umuman olganda, O‘zbekiston tijorat banklarining investitsion faolligi oshib bormoqda, biroq uning tarkibiy 
tuzilmasi hali ham iste’mol kreditlari foydasiga og‘gan. Kelgusida investitsion kreditlashni kengaytirish, uzoq 
muddatli resurslarni jalb qilish va risklarni boshqarish tizimini takomillashtirish zarur.

Bank tizimi mamlakat iqtisodiyotining moliyaviy barqarorligini ta’minlovchi asosiy institutlardan biri 
hisoblanadi. Uning asosiy ko‘rsatkichlari — aktivlar, kreditlar, kapital va depozitlar — iqtisodiy jarayonlarning 
rivojlanish darajasini aks ettiradi. So‘nggi yillarda O‘zbekistonda bank tizimini isloh qilish, moliyaviy 
barqarorlikni mustahkamlash va kreditlash hajmini kengaytirish bo‘yicha keng ko‘lamli chora-tadbirlar amalga 
oshirilmoqda. Shu bilan birga, bank aktivlarining YaIMga nisbati, kredit portfelining o‘sish sur’atlari hamda 
depozitlar dinamikasi iqtisodiyotning moliyaviy chuqurlashuv jarayonlarini ko‘rsatadi. Mazkur tahlilda 2020–
2025-yillar oralig‘ida O‘zbekiston bank tizimining asosiy ko‘rsatkichlari dinamikasi o‘rganilib, ularning iqtisodiy 
o‘sishga ta’siri baholanadi. Bu esa bank tizimining rivojlanish tendensiyalarini aniqlash va kelgusidagi ustuvor 
yo‘nalishlarni belgilashga xizmat qiladi (4-jadval).

4-jadval
Bank tizimi asosiy ko‘rsatkichlarining 2020-2025-yillarda o‘zgarishi dinamikasi, mlrd. so‘mda (1-yanvar holatiga)4

Ko‘rsatkichlar 2020 2022 2023 2024 2025
YaIM 668038 820537 995573 1204485,4 1454573,9

Aktivlar 366121 444922 556746 652157,1 769330,4
Aktivlarning YaIMga nisbati, foizda 54,8 % 54,2 % 55,9 % 54,1 % 52,9 %

Kreditlar 276975 326386 390049 471406 533121,2
Kreditlarning YaIMga nisbati, foizda 41,5 % 39,8 % 39,2 % 39,5 % 36,7 %

Kapital 58351 70918 79565 97079 114792,4
Bank kapitalining YaIMga nisbati, 

foizda 8,7 % 8,6 % 8,0 % 8,1 % 7,9 %

Depozitlar 114747 156190 216738 241687 308692,3
Depozitlarning YaIMga nisbati, foizda 17,2 % 19,0 % 21,8 % 20,3 % 21,2 %

Tahlil natijalariga ko‘ra, 2020–2025-yillar davomida O‘zbekiston YaIM 668 trln so‘mdan 1 454 trln so‘mga 
yetib, 2,1 baravardan ortiq o‘sish qayd etilgan. Bu iqtisodiyotning barqaror kengayib borayotganini ko‘rsatadi. 
Bank aktivlari ham 366 trln so‘mdan 769 trln so‘mga oshib, sezilarli o‘sish tendensiyasini namoyon etgan. Biroq 
aktivlarning YaIMga nisbati 54,8 %dan 52,9 %gacha pasaygan, bu bank tizimi o‘sish sur’ati YaIM o‘sishidan 
biroz past ekanligini bildiradi.

Kredit portfeli 276 trln so‘mdan 533 trln so‘mga yetib, deyarli 1,9 baravarga oshgan. Shunga qaramay, 
kreditlarning YaIMga nisbati 41,5 %dan 36,7 %gacha kamaygan, bu esa iqtisodiyotning kreditga bog‘liqligi 
nisbatan pasayganini ko‘rsatadi. Bank kapitali 58 trln so‘mdan 114 trln so‘mga oshgan bo‘lsa-da, uning YaIMga 
nisbati 8,7 %dan 7,9 %gacha kamaygan. Bu kapitalning o‘sishi YaIM o‘sishidan past ekanligini anglatadi.

Depozitlar dinamikasi esa ijobiy tendensiyani ko‘rsatadi: 114 trln so‘mdan 308 trln so‘mga oshgan. 
Depozitlarning YaIMga nisbati ham 17,2 %dan 21,2 %gacha ko‘tarilgan bo‘lib, bu aholining bank tizimiga 
ishonchi ortib borayotganini bildiradi. Umuman olganda, bank tizimi ko‘rsatkichlari barqaror o‘smoqda, biroq 
kredit va kapitalning YaIMga nisbiy ulushi biroz pasayish tendensiyasiga ega.

X U L O S A  V A  T A K L I F L A R
Mazkur tadqiqot tijorat banklarining investitsion faolligini oshirishning hozirgi holatini tahlil qilishga 

bag‘ishlangan. Unda bank tizimida investitsion faoliyatning rivojlanish darajasi, mavjud muammolar hamda 
ularning samaradorligiga ta’sir etuvchi asosiy omillar o‘rganilgan. Xususan, tijorat banklarining investitsion 
portfeli tarkibi, qimmatli qog‘ozlar bozoridagi ishtiroki, kreditlash siyosati va moliyaviy resurslardan foydalanish 
darajasi tahlil qilingan. Shuningdek, banklarning real sektorni moliyalashtirishdagi roli hamda investitsion 
faoliyatni kengaytirishga xizmat qiluvchi zamonaviy mexanizmlar ko‘rib chiqilgan. Tadqiqot natijalariga ko‘ra, 
investitsion faollikni oshirishda kapital yetarliligi, risklarni boshqarish tizimi va raqamli texnologiyalarni joriy 
etish muhim o‘rin tutadi. Shuningdek, davlat tomonidan yaratilayotgan investitsion muhit va iqtisodiy islohotlar 
banklarning investitsion faolligini rivojlantirishga ijobiy ta’sir ko‘rsatmoqda.

